
KUALA TERENGGANU – Seramai 544,131 orang atau 67.3 peratus populasi dewasa
berusia 18 tahun ke atas di negeri telah lengkap menerima suntikan vaksin Covid-19.

Timbalan Menteri Sains, Teknologi dan Inovasi (MOSTI), Datuk Ahmad Amzad Hashim
berkata, sebanyak 88.9 peratus atau 718,884 individu dewasa di negeri ini pula telah
menerima sekurang-kurangnya satu dos suntikan vaksin Covid-19.

“Jumlah ini juga merangkumi 57.1 peratus daripada keseluruhan populasi yang menerima
sekurang-kurangnya satu dos dan 43.2 peratus daripada keseluruhan populasi telah lengkap
vaksinasi," katanya dalam satu kenyataan pada Khamis.

Ahmad Amzad berkata, Terengganu kini berjaya
mencapai nilai ambang 60 peratus daripada
populasi dewasa negeri ini lengkap menerima
vaksin Covid-19.

Sehingga 8 September, katanya, semua lapan
daerah di Terengganu juga telah melepasi nilai 60
peratus sekurang-kurangnya menerima satu dos
vaksin.

“Dengan purata kadar vaksinasi harian mencecah
20,000 dos, kami jangka akan mencapai 84
peratus daripada populasi dewasa lengkap vaksinasi pada akhir September ini manakala 100
peratus populasi dewasa dan imuniti kelompok iaitu 80 peratus daripada keseluruhan
populasi lengkap divaksinasi menjelang Oktober ini,” katanya.

